
Ухсай Яккӑвӗ ҫинчен эпӗ чи малтан Тӑван ҫӗршывӑн аслӑ 
вӑрҫи пуҫланнӑ ҫул хамӑра вӗрентнӗ Ольга Васильевна Нагор-
новӑран илтнӗччӗ. Вӑл Ульяновскри учительсем хатӗрлекен 
И.Я.Яковлев ячӗллӗ педучилищӗре пӗлӳ илнӗ чух чӑваш сту-
денчӗсене шӑпах Яков Гаврилович тӑван чӗлхепе литератури-
не вӗрентнӗ иккен. 

- Уроксенче вӑл пире час-часах «Халӑхӑн ылтӑн кӗнеки» 
поэмин сыпӑкӗсене вуласа кӑтартатчӗ, - тесе аса илнине астӑ-
ватӑп. 

Ухсай Яккӑвӗ хӑйӗн ҫав поэмине 1937 ҫулта ҫырнӑ. Ҫӗнӗ 
хайлавӗ часах хрестоматие те кӗнӗ. Ун чухне ҫирӗм улттӑри 
поэт темиҫе кӗнеке авторе пулнӑ ӗнтӗ. Вӑл кунта чылай ҫӗнӗ 
сӑвӑ-поэма хайлать, малашне ҫырмалли валли паха материал 
пухать. Ахальтен мар вӑрҫӑчченхи тапхӑрта алли витӗр ҫулсе-
рен 3-4 кӗнеке шӑранса тухнӑ: «Вут чӗлхе», «Телей ҫинчен хунӑ 
юмах», «Пуканесен бригади», «Ял хыпарӗсем», «Сӑсар ҫӗлӗк» 
сӑвӑ пуххисем, «Ӗмӗт» ятлӑ малтанхи романӗ, «Тутимӗр» тра-
гедийӗ , « К о н с т а н т и н В а с и л ь е в и ч Иванов» м о н о г р а ф и й ӗ 
т.ыт.те. Кунтах Лениниана ҫуралать. 

Класран класа куҫса пынӑ май чӑваш литератури урокӗсен-
че Ухсай Яккӑвӗн сӑввисем час-часах тӗл пулма пуҫларӗҫ. Вӗсем 
ҫӑмӑллӑн вуланатчӗҫ, асра юлатчӗҫ: «Карлав аври касмашкӑн 
кайрӑм...» е тата «Юратрӑм эп, хирсем, сире...» Кам пӗлмест 
пуле «Саккун тесен сехре хӑпатчӗ, чӗтретчӗ пирӗн ӳтӗмӗр» 
йӗркесене! 

Вӑрҫӑ ҫулӗсенче ҫаплах манӑн алла «Ӗмӗт» романӗпе «Ял 
хыпарӗсем» сӑвӑ кӗнеки лекнӗччӗ. 

Аслӑрах классенче «кӗнеке чирӗ» ытларах та ытларах 
ҫулӑхрӗ. Чӑвашла кӗнекесем библиотекӑсенче сахалччӗ, саван-
па камӑн алне мӗн лекнӗ, ҫавна тытса вулаттӑмӑр. Чи юратнӑ 
калавсемпе сӑвӑсене эпӗ ятарласа тунӑ хулӑн тетраде сыра-
сыра илеттӗм. Вӑрҫӑ ҫулӗсенчех пирӗн яла «Илемлӗ литерату
ра» журналӑн (кайран вӑл «Тӑван Атӑл» ятпа тухма пуҫларӗ) 

ҫӗнӗрен тухма пуҫланӑ малтанхи номерӗсем килсе ҫитрӗҫ. Унта, паллах, 
«танкист-гвардеец, ялан хаваслӑ капитан» Ухсай Яккӑвӗ ҫырнӑ сӑвӑсемпе 
поэмӑсем те манӑн кӗтнӗ киленӳсем пулнӑ. Часах шкул библиотекине 
вӑрҫӑ ҫулӗсенче тата ун хыҫҫӑн тухнӑ ҫӳхе хуплашкаллӑ кӗнекесем килме 
пуҫларӗҫ. Эпир вӗсене пурне те пӗр сиктермесӗр, каҫса кайсах вуласа пы-
раттӑмӑр. 

Вӑта Тимӗрҫенти вӑтам шкулта вӗреннӗ чухне маншӑн тепӗр кӗтменлӗх 
пулчӗ: пирӗн истори учителе Андрей Иванович Ирбахтин, Ульяновск обла-
ҫӗнчи Тереньга районӗнчен тухнӑ чӑваш, Чӗмпӗрти чӑваш шкулӗнче Ухсай 
Яккӑвӗпе пӗрле ӗҫлесе пурӑннӑскер пулса кайрӗ. Ун чухне поэт ячӗ тӑван 
литературӑмӑрти чи сумлӑ ятсенчен пӗриччӗ ӗнтӗ. Вӑл ҫырнӑ ҫӗнӗ сӑвӑ-
семпе поэмӑсем хаҫат-журналта та, уйрӑм кӗнекен те тухсах тӑратчӗҫ. Поэт 
мухтавӗпе чапӗ ҫӗршыв талккӑшӗпех ҫӗкленсе ҫитнӗччӗ. 

- Куратӑп-ха, манӑн ҫамрӑк туе час-часах Ульяновскри Ленин музейне 
кайса ҫӳрет, Владимир Ильича астунӑ ҫынсемпе тӗл пулать. Пушӑ вӑхӑчӗ 
нумаях мар пулин те, сӑвӑсем ҫырма та ӗлкӗрет. Ҫырнисене мана вула-
вула кӑтартать. Вӑхӑчӗ-вӑхӑчӗпе кӑлӑк чӑххи пекех ӗҫлетчӗ вара. Малтан 
эпӗ ку вӑл унӑн яшлӑх чирӗ кӑна тесе шутланӑ. Часах акӑ Шупашкартан 
пысӑк гонорар куҫарса пачӗҫ ҫакскере. Ҫӗнӗ кӗнеки тухнӑ иккен! Ҫакӑн 
хыҫҫӑн ӗнентӗм вара ҫамрӑк педагог ҫине тӑрсах поэзи вӑрттӑнлӑхне алла 
илнине, - каласа паратчӗ пире Андрей Иванович. Хӑй кантӑкран кулса пӑ-
хакан ҫурхи хӗвел пекех ҫиҫсе илетчӗ. 

1956 ҫулта мана Шупашкара ҫамрӑк ҫыравҫӑсен канашлӑвне йыхрав 
турӗҫ. Чӑвашсен шӗкӗр хулинче унччен маларах пӗр хутчен пулса курнӑччӗ-
ха. Ун чухне эпӗ хамӑр ентеш-писатель Владимир Садай патӗнче чарӑн-
нӑччӗ. Ҫавӑн чухнех А.Артемьев, Илпек Микулайӗ, Уйӑп Мишши, Иван Пи-
няев писательсемпе тӗл пулни тарӑн йӗр хӑварнӑччӗ. Ара, эпӗ чӗрӗ писа-
тельсене пуҫласа курнӑ-ҫке-ха . Кӗнеке ҫыракансем маншӑн яланах 
тӗлӗнмелле асамлӑ чунлӑ ҫынсем пек туйӑнса тӑратчӗҫ. Ку канашлура тӑ-
ван литературӑн мӗн пур ҫӑлтӑрӗ пулмалла. Пире, аякран килнисене, «Атӑл» 
хӑна ҫуртне вырнаҫтарчӗҫ. Ҫавӑн чухне пуҫласа курнӑччӗ те ӗнтӗ эпӗ Ух
сай Яккӑвне. Ҫапах та паллашасси ларусен залӗнче мар, каярах пулчӗ. 

Канашлу вӗҫленнӗ хыҫҫӑн хӑна ҫуртӗнче пӗр номерте вырнаҫнӑ Пӑрач-
кав вырӑсӗ Владимир Грибанов поэтпа «Ан хумхан, ҫӑкалӑх» юрӑ авторе 
Федор Тихонов (пысӑк ал ҫырӑвӗнчен унӑн ҫав сӑввине пичете пама суй-
ласа илнӗччӗ) тата темиҫе ҫамрӑк автор урамра ӑнсӑртран Ухсай Яккӑвӗ-
пе тата унӑн мӑшӑрӗпе, Мария Дмитриевнӑпа, тӗл пултӑмӑр. Яков Гаври
лович пире хӑйсен хваттерне йыхрав турӗ. Ун чухне вӗсем «Атӑл» хӑна 
ҫуртӗнчен инҫех мар пурӑнатчӗҫ. Самантран эпир вӗсем патне ҫитсе те 
тӑтӑмӑр. Тараватлӑ хуҫасем пире сӗтел хушшинех лартрӗҫ. Вӗри шӳрпе 
антарнӑ май Мария Дмитриевна мӑшӑрӗн мӑйне шурӑ салфетка ҫыхса ячӗ, 
пире пурсӑмӑра та «вӑтанмасӑр, килти пек» апатланма сӗнчӗ. 



Эпӗ хваттер ӑш-чиккине тишкеретӗп. Пысӑк та ҫутӑ пӳлӗм. Стена ҫинче 
поэтӑн Макаров художник пир ҫине ҫуллӑ сӑрпа ӳкернӗ пысӑк портречӗ. 
Ҫав портрет репродукцине «Ялав» журналта курнӑ пек астӑватӑп. Залра 
пианино та пур. Ухсайӑн икӗ хӗр ача иккен. Эпир пырсан вӗсем юнашар 
пӳлӗме кӗрсе кайрӗҫ. 

Кӗрекере шӑкӑл-шӑкӑл калаҫса ларнӑ май Яков Гаврилович пирӗн ҫин-
чен тӗплӗн ыйта-ыйта пӗлчӗ. Шӑпах ҫавӑн чухне аса илтертӗм те ӗнтӗ эпӗ 
ӑна Ульяновскри чӑваш шкулӗнче пӗрле ӗҫленӗ тусӗ ҫинчен. 

- Ирбахтин? Андрей Иванович? Пӗлмесӗр! Епле пӗлес мар-ха? Питӗ 
лайӑх тусчӗ вӑл. Пурӑнаҫҫӗ тетӗн? Ҫемйипех-и? Салам кала, эппин, ман-
ран, - хаваслансах кайрӗ Яков Гаврилович. 

Чӗмпӗр тӑрӑхне аса илме юрататчӗ вӑл. Кун пек чухне сӑн-сӑпачӗ уйрӑ-

мах ҫуталса илетчӗ. 
Сӑвӑҫ Ульяновск литераторне П.Бейсова лайӑх пӗлетчӗ, Николай Благов 

поэта кӑмӑллатчӗ.Ульяновскри радиола телевидени комитечӗн председате-
лӗнче нумай ҫул ӗҫленӗ Илья Николаевич Милюдина кашнинчех асӑнатчӗ. 
Кӑна та вӑл вӗрентнӗ иккен. Унӑн Ульяновскри ытти тусӗ хушшинче «Улья
новская правда» хаҫатра ӗҫленӗ Игорь Антонович Хрусталев журналист, 
КПСС обкомӗн секретаре пулнӑ Владимир Николаевич Сверкалов ячӗсене 
асӑнмалла. Юлашки вӑхӑтра ӑна истори наукисен кандидачӗ Жорес Трофи
мов тӗпчевӗсем кӑсӑклантаратчӗҫ. Ятлӑ поэт ман енӗпе тимлӗ пулнине те 
ҫак сӑлтавпах ӑнлантарса памалла мар-ши? Эпӗ хампа пӗрле яланах «Чӗмпӗр 
сывлӑшне» илсе ҫӳренӗ-ҫке-ха. 

Ҫавӑнтанпа эпӗ Шупашкарта кашни ҫул тенӗ пекех пулнӑ. Писательсен 
пухӑвӗсене, съезчӗсене пырса ҫӳренӗ. Отпуск вӑхӑтӗнче вара ҫырнӑ япала-
сене хаҫат-журнал редакцийӗсене е кӗнеке издательствине леҫме пырсан 
темиҫешер кун та пурӑннӑ. Ҫавӑн чухне Яков Гавриловича тӑтӑш курнӑ, пи-
сательсем хушшинче те, трибуна умӗнче те, Союз ҫуртӗнче те, редакци 
пӳлӗмӗсенче те, ӗҫ сӗтелӗ хушшинче те, урамра та. Манпа вал кашнинчех 
шӑллӗпе калаҫнӑ пек кӑмӑллӑн калаҫатчӗ, асӑрхаттаратчӗ, канаш паратчӗ, 
чӗнме те яланах «шӑллӑм» тетчӗ. 

— Ӑҫта чарӑнтӑн, шӑллӑм? Хӑна ҫуртне-и? Аван. Хваттерсенче ҫынсене 
чӑрмантарса ан ҫӳре, — тетчӗ те тӳрех Чӗмпӗр хыпарӗсене ыйтса пӗлме 
тытӑнатчӗ. Юлашкинчен, паллах, калаҫу литература ҫине куҫатчӗ. Яков Гав
рилович, хӑй пысӑк сӑмах ӑсти пулнӑран, ыттисен пултарулӑхне те ҫав шая 
хурса хаклатчӗ. 

— Мӗн сыран-семереи? Ал ҫырӑвне илсе килтӗм тетӗн? Аван. Чӗлхепе 
тӑрӑшарах ӗҫле. Инверсисене тӗрӗс тума вӗрен. Ҫырнисем вӑрӑмрах пулса 
тухнӑн туйӑнмасть-и сана? Кӗскерех ҫырма тӑрӑш. Эпӗ пысӑк калӑплӑ про-
изведенисем пирки каламастӑп. Чӑваш литературин традицийӗсенче вӗсем 
тивӗҫлӗ вырӑн йышӑнаҫҫӗ. Ҫав вӑхӑтрах кӗскен ҫырса та пысӑк шухӑша па-
лӑртма пулать. 

Сӑмах май ҫи-пуҫпа ӗҫ-пуҫ ҫинчен ыйтса пӗлме те манмастчӗ: «Чухӑн пу-

рӑнмастӑн-и, укҫу ҫитет-и?» 



— Ма кашне ҫыхмастӑн? Пальто тӑхӑнсан кашне те ҫыхас пулать. Сын 
умӗнче тирпейлӗ ҫӳреме тӑрӑш, чӑваш поэчӗ ятне ан яр, — терӗ пӗррехин-
че. — Санӑн кунта куҫса килмелле те ҫав... Тымарсем тарӑн кайнӑ тетӗн. 
Юрӗ. Унтах пурӑн. Эрех ӗҫместӗн-и? Ан ӗҫ! 

Ленин урамӗнче тӗл пулни аса килет. Вӑл хӑйӗн хваттерӗнчен тухнӑ ҫеҫ, 
анаталла анать. 

— Эсӗ ман патӑмаччӗ-и? Кайран кӗрсе тухӑн, халӗ обкома чӗнеҫҫӗ. Атя 
«Чувашия» хӑна ҫурчӗн буфетне, апат ҫитерсе ярам. 

Апачӗшӗн вара маншӑн та хӑех тӳлерӗ. Ирӗксӗрлесех. 
Поэт хӑй кӗнекисене парнеленӗ чух ҫырнӑ автографсенче те пирӗн сайра 

хутшӑнусен витӗмӗ палӑрать пек ман шутпа. Акӑ маншӑн хаклӑ йӗркесем: 
«Анатолий Ермилова — шӑллӑма. Я.Ухсай. Шупашкар. 28-Х1-1956ҫ.» («Са
мана», 1956), «Ҫамрӑк тусӑма — Анатолий Ермилова. Я.Ухсай. 25-1Х-1958» 
(«Кӗлпук мучи», 1958), «Молодому талантливому поэту Анатолию Ермило
ву. Я.Ухсай. 25-1Х-1958» («Дед Кельбук», «Художественная литература» из
дательство, 1956), «Юман шӑллӑма ырӑ ҫеҫ сунса — Я.Ухсай. Апрель, 
2.1974 с.» («Ача чухнехи ҫӑлтӑрӑм». Трилоги. 1973 ҫ.), «Юман шӑллӑма унӑн 
йӗкелӗсем шултра та тутӑ пуласса шанса. Я.Ухсай, 1974 ҫ. Шупашкар» («Суй-
ласа илнисем», 1 том, 1971с.), «Юман шӑллӑма шыв ӗҫни эрехрен усӑллӑ-
рах тесе — Я.Ухсай. Шупашкар. Апрель,1974» («Ҫул ҫӳренӗ чух ҫырса пынӑ 
кӗнеке», 1966 ҫ.), «Чунӗпе те ӑсӗпе илемлӗ, тӗреклӗ Юман тусӑма — 
Я. Ухсай. Шупашкар. 20.IX-1983 ҫ.» («Суйласа илнисем». 11 том, 1975 ҫ.), 
«Анатолию Юману в память об Ульяновске. Я.Ухсай. 2 апреля 1974 г.» («Из
бранное» Мускав, «Художественная литература» издательство, 1973 с.), «Ана
толию Юману по-дружески — Я.Ухсай. 20 сентября 1984 г.» («Избранное», 
Мускав, «Художественная литература» издательство, 1983), «Юман тусӑма. 
Я.Ухсай. 16.11. 1980» (К.Иванов. «Избранное». «Советская Россия» изда
тельство, 1974 ҫ.). 

Ахальтен мар ӗнтӗ Союза кӗме шутланӑ май эпӗ чи малтан Яков Гаври-
ловичпа канашласа пӑхма шутларӑм. Вӑл ку шухӑша ырласа сӗнӳхутне сыру-
па ярса пачӗ, ҫаврака та вӗтӗ сас паллисемпе ҫырнӑ йӗркесене хумханса 
вуласа тухатӑп. Акӑ вӑл: 

«За последнее десятилетие в чувашской поэзии весьма заметно бросает
ся в глаза, тревожит душу количественный рост профессиональных авторов, 
ставших коренными горожанами, изредка по творческим командировкам Лит
фонда и путевкам Бюро по пропаганде литературы выезжающих в деревню, 
и осенью, и зимою воспевающих красу деревенской весенней природы и 
соловьиные трели. Такой количественный рост порождает низкий качествен
ный уровень стихотворной продукции, язык становится и вялым, теряется 
смысловой вес слова, трескучие стихи вытесняет эпический жанр, что при
зван показывать трудовые и психологические характеры людей, богатырс
кий духовный размах народа. 

В количественном росте творцов чувашской поэзии заметно выделяется 
Анатолий Ермилов (его литературный псевдоним Юман). Обещает он быть 



не стихотворцем, а поэтом в настоящем смысле этого слова. Работая в ре
дакции районной газеты и находясь в самой народной гуще, он продолжает 
по содержанию и форме гражданственности Константина Иванова. 

Я не стану перечислять названия его книг, рекомендую его в члены СП 
СССР, прошу предостеречь свое творчество от ломки строя языка, ради рит
мы и рифмы не губить стихи и поэмы инверсиями, с совестью, и уважением, 
любовью относиться к родному языку. Это будет и душевно, и трепетным 
отношением и к своему народу, творцу всех духовных сил, в том числе и 
языка. 

Псевдоним Юман, что значит Дуб, обязывает Анатолия творить и чека
нить стихи ядреные, как желуди. 

Я.УХСАЙ, член СП СССР с 1938 г. 
7 августа 1977 г.» 

Ятлӑ сӑвӑҫӑмӑр ман пирки калама ҫапла ӑшӑ сӑмахсем тупни хавхалан-
тарчӗ те, ҫунатлантарчӗ те. Хӑй вӑл литературӑна чи сӑваплӑ ӗҫ вырӑнне 
хурса хаклатчӗ. Сӑвӑ таврашне чӗре витӗр кӑлармасӑр аллине перо тытман. 
Шедеврсем ахаль ҫуралмаҫҫӗ. Ку такама та паллӑ. Сӑмах ӑсти пулнӑ май, 
ыттисенчен те ҫирӗп ыйтатчӗ пиччемӗр. Калас тенине чӑнлӑха тӗпе хурса, 
яланах тӳррӗн калатчӗ. Хӑй шухӑшне нимӗнле авторитет умӗнче те улӑш-
тарман. Ӑсталӑх енӗпе яланах принциплӑ пулнӑ. Унӑн кулӑшпа хутӑш ка
лана сӑнарлӑ сӑмахӗ яланах тӗл тивнӗ. Ҫакна ӑна пӗлнӗ ҫынсенчен чы-
лайӑшӗ курса ӗненнӗ темелле. 

Ҫапах та ҫитмӗлмӗш ҫулсенех таврӑнар-ха. Ухсай Яккӑвӗн авторитетна 
сӑмахӗ хыҫҫӑн та Союза кӗрес ыйту час татӑлаймарӗ. Ун чухне влаҫра лара-
кансен чурӑслӑхне тӳссе ирттермен ҫыравҫӑ сахал пулнӑ-и, тен. Ман тӗле 
те йӑтӑнса аннӑччӗ унашкал тамаша. Кун пек чухне ыйтӑва татса паракан-
сем сӗнӳ хучӗсене вуласа та пӑхман пулас. Шыв айӗнчи чул-тумхахсене си
рее тесе сахал мар вӑй хума тиврӗ. Ҫавна май «кивелнӗ» сӗнӳхучӗсене ҫӗнет-
ме Шупашкара тепӗр хут тухса кайрӑм. Ухсай пичче патне те кӗрсе тухрӑм. 

— Унччен каланӑ хӑш-пӗр сӑмахне улӑштармалла мар-ши? Халӗ унч-
ченхи шайран ӳсӗмӗ ытларах сисӗнет, — тесе ыйтрӗ вӑл ҫыру сӗтелӗ хуш-
шине ларма хатӗрленсе. 

— Ытлашши-мӗнӗ ҫук пуль унта. Тавах ӑс вӗрентнӗшӗн, — терӗм кӑна. 
— Ну, юрӗ апла пулсан. Ырӑ сунатӑп сана! — ҫак сӑмахсемпе вӑл сӗнӳ 

хутне тепӗр хут ҫырма ларчӗ . Ҫав кун Яков Гаврилович уйрӑмах уҫӑ 
кӑмӑллӑччӗ. Ӗҫ хучӗсене аяккалла хурсах манпа калаҫса ларма вӑхӑт тупрӗ. 
Хӑй ҫинчен каласа кӑтартрӗ. Твардовскипе епле паллашни, вӑл «Нарспи» 
поэмӑна редакцилесе Мускавра кӑларма пулӑшни ҫинчен. Яланхи пекех, хӑй 
хӗрсех ӗҫлет иккен. Ҫырнисен пуххи валли ал ҫырӑвӗ хатӗрлемелле, кун-ҫул 
тӳпинчен аса илмелли те ҫук мар. Поэт архиве калама ҫук пуян. Ҫырусем, 
хаҫат-журналтан касса кӑларнисем... Вӗсем пурте иртнӗ асран кайми ҫулсе-
не аса илтереҫҫӗ. Акӑ Твардовский ҫырӑвӗсем. Хӑй вӑхӑтӗнче кирлӗрен ҫӳрет-
нӗскерсем халӗ ӗнтӗ хаклӑ реликвие ҫаврӑннӑ. Кайрантарах Твардовскин 
асӑннӑ ҫырӑвӗсем пичетре те тухрӗҫ. Акӑ Николай Старшинов паллӑ поэт 



ҫӗнӗ сӑвӑ пуххи ярса панӑ, унта вӑл куҫарнӑ Яков Гаврилович сӑввисем те 
пур... 

Папка ӑшӗнчи хутсемпе ҫырусене иле-иле кӑтартнӑ, вуланӑ хыҫҫӑн каял
ла тирпейлесе чикнӗ май Яков Гаврилович сасартӑк, тем аса илнӗн е 
тӗрӗсленӗ пек, мана кӗтмен ҫӗртен ыйту пачӗ: 

- Сӑввусене хӑҫан ҫыратӑн? 
- Ирхине, - пулчӗ хуравӑм. - Ку вӑхӑтра шухӑшсем те уҫӑмлӑ, ӗҫ те кал-

кал пырать. 
- Питӗ тӗрӗс тӑватӑн, - савӑнӑҫлӑн килӗшрӗ вӑл, - эпӗ хам та ирпе ӗҫле-

ме кӑмӑллатӑп. Ҫӗрле вулама меллӗрех... 
Юлашкинчен Яков Гаврилович хӑйӗн Ульяновскри тусӗсене аса илчӗ. Ку 

ҫеҫ те мар, вӗсем патне кӗске запискӑсем ҫырса мана кӗртсе е ҫырупа ярса 
пама ыйтрӗ. Халӗ хӑш-пӗр адресачӗсем те ҫук ӗнтӗ, сыввисенчен ирӗк ыйт
са эпӗ хӑш-пӗрне илсе кӑтартма пултаратӑп: 

И.Н.МИЛЮДИНА 
«Хаклӑ Илья! 
Кӑҫалхи май уйӑхӗнче Константин Иванов ҫуралнӑранпа 90 ҫул ҫитет. 

Ҫавна май эфирта сасӑ кӑларсан, радио итлекенсемпе телевизор куракансе-
не ҫав чаплӑ кун ҫинчен аса илтерсен аванччӗ, ху та статья ҫыр. 

Санӑн Я.Ухсай 1980 ҫулхи февралей 16-мӗшӗ.» 

Н.Н.БЛАГОВА 
«Хаклӑ Коля! 
Эсӗ ман ҫырӑва хуравламарӑн. Ҫакӑ мана эсӗ мӑн кӑмӑлланнӑ, хӑвна 

«Эпир, Николай, Ульяновск гражданине, Саратов поэчӗ» евӗр чӗнме пуҫла-
ман-ши тесе шутлама сӑлтав пулса тӑрать... 

Часах сан пата манӑн тусӑм Коля Старшинов пырса ҫитет. 
Санӑн Я. Ухсай.» 

И.А.ХРУСТАЛЕВА 
«Хаклӑ Игорь! 
Эсир питех те ӗҫлӗ ҫын пулнине шута илсе ҫакна асӑрхаттарам, кӑҫалхи 

май уйӑхӗнче Константин Иванов ҫуралнӑранпа 90 ҫул ҫитет. 
Тахҫанах Ульяновска ҫитсе курас кӑмӑл пур. Ман ятран Сверкалова пуҫ 

тай. Эсӗ ҫине куҫрӑм, капла шанчӑклӑрах, сӑмахӗ чӗререн тухать. 
Чӗререн юратса Я.Ухсай. 1980 ҫулхи февралей 16-мӗшӗ.» 

Ҫав кунсенче Яков Гаврилович Ульяновскра пурӑнакан историк-тӗпчевҫӗ, 
Ульяновсен ҫемйи ҫинчен ҫырса кӑларнӑ йышлӑ кӗнекесен авторе, истори 
наукисен кандидачӗ Жорес Александрович Трофимов ӗҫӗсемпе интересле-
нетчӗ. Анчах хӑйпе паллашма ӗлкӗрейменччӗ-ха. Ҫырма аллине ручка тытнӑ 
май манран: «Ашшӗ ячӗ еплеччӗ-ха унӑн?» — тесе ыйтрӗ. Эпӗ те ҫийӗнчех 
астуса илеймерӗм. Юлашкинчен Яков Гаврилович аптрасах ӳкмерӗ,Чӑваш 
Ен йӑлипе ҫапларах ҫыпӑҫтарса хучӗ: 



«Хаклӑ Трофимович юлташ! 
Сирӗнпе тахҫанах тӗл пулса Чӗмпӗр ҫинчен калаҫасшӑн. 1929-1930 ҫул-

сенче эпӗ Ульяновскра ӗҫлерӗм, Ульяновсен ҫемйи ҫинчен материалсем 
пухрӑм. Манра Ленин ҫинчен сана кирли те ҫук мар. Чӑнах та, халӑх хушшин
че ҫӳрекен легендӑпа ҫыхӑннӑ япала ӗнтӗ. 

Сирӗн Я.Ухсай». 

Тепӗр виҫӗ султан Ульяновска пырса тухсан Яков Гаврилович «Ульянов
ская правда» хаҫат редакцийӗнче Жорес Александрович Трофимовпа курса 
калаҫма пултарчӗ. Хӑйсен юратнӑ ӗҫ-пуҫӗ ҫинчен чылайччен калаҫса ларчӗҫ 
вӗсем. Ҫав кун пирӗн калаҫу та вӑраха тӑсӑлчӗ. Чӗмпӗртен Шупашкара, Шу-
пашкартан Мускава ҫитрӗмӗр, ҫул тӑршшӗне те, вӑхӑт талккӑшне те ҫывӑх-
латрӑмӑр.шухӑш-ӗмӗтсемпе ҫунатлантӑмӑр. 

...Ҫу уйӑхӗн варри. Хӗвеллӗ уяр кун. Эпӗ ӗҫрен тин ҫеҫ кӑнтӑрлахи апата 
таврӑнтӑм. Килте никам та ҫук. Газ плити умӗнче кӑштӑртатнӑ хыҫҫӑн сӗтел 
хушшине ларма ӗлкӗртӗм ҫеҫ, такам чӳречерен шаккарӗ. Пӑхатӑп та, пӗрле 
ӗҫлекен юлташӑма, вырӑс хаҫачӗн журналисте Николай Гурьянова палла-
са илетӗп. Эпир унпа пӗр пӳлӗмрех ларатпӑр-ха. Уйрӑласса та тин ҫеҫ 
уйрӑлнӑччӗ. Халӗ акӑ ман хыҫҫӑнах вӗҫтерсе ҫитнӗ. Тем пулман пуль те? 

— Юман, чазырах! Хӑназем бур! — тет ҫакскер. — Ухсай приехал!.. 
Шупашкар хӑнисене эпир тахҫанах кӗтеттӗмӗр-ха. Ӗҫӗ акӑ мӗнре. Чӑваш-

касси ялӗнче иртнӗ ӗмӗр вӗҫӗнче И.Я.Яковлев пуҫарнипе туса лартнӑ шкул 
пур. Аслӑ патриархӑмӑр тӑрӑшнипе е вӑл тӳрремӗнех уҫнӑ шкулсем пирӗн 
тӑрӑхра пӗрре кӑна та мар. Чӑвашкасси шкулне илсен, ял-йыш ҫине тӑрса 
ыйтнипе кунта И.Я.Яковлева чысласа Асӑну хӑми уҫма йышӑннӑ. Тӗрлӗ сӑлта-
ва пула ӗҫӗ вӑраха тӑсӑлчӗ. И.Я.Яковлев ҫуралнӑранпа 135 ҫитнӗ май вара 
ял-йыш уява хатӗрленчӗ. Чӑваш ҫӗршывӗнчи культура ӗҫченӗсене йыхрав-
ланӑччӗ Яковлев кунне палӑртма. Чӑваш халӑх поэчӗ Ухсай Яккӑвӗ те килме 
кӑмӑл турӗ. Ҫак хыпар пурсӑмӑра та савӑнтарчӗ, паллах. Районта ӑна астӑ-
вакансем те сахал мар. Вӑл вӗрентсе кӑларнӑ, паян та ыр-сывӑ пурӑнакан 
ентешсене эпир ҫирӗме яхӑн шутласа кӑлартӑмӑр. Вӗсене пурне те тӗл пу-
лӑва пыма йыхравларӑмӑр. Эпир шутланӑ тӑрӑх хӑнасем ыран килсе ҫит-
меллеччӗ. Халӗ акӑ... 

Утнӑ ҫӗрте утса, чупнӑ ҫӗрте чупса тенӗ пек редакцие вирхӗнсе ҫитетӗп. 
Редакци умӗнче хура «Волга» ларать. Ку — хӑнасен «кӳми». Вӗсене эпӗ ре
дактор пӳлӗмӗнче тупатӑп. Хама лӑпкӑнрах тытма тӑрӑшса сывлӑх сунатӑп. 
Ухсай пиччемӗр ҫулсен йывӑрлӑхне парӑнмасть-ха. Хӑмӑр костюмпа вӑл. Хура 
ҫӳҫӗ чӑпӑрланнӑ пулин те, пичӗ-куҫӗ хаваслӑхпа ҫиҫет. Яланхи пекех сӑмаха 
кӗскен тата-тата калаҫать. Малтан вӗсене виҫсе пӑхать тейӗн. Ҫитменнине 
хаҫатсенче куллен пичетленсе «якалса ҫитнӗ» сӑмахсем мар вӗсем, халӑх 
ӑсӗнчен тымар илнӗскерсем, сӗткенлӗ те асра юлаканскерсем. 

Пирӗн калаҫу пулас уяв ҫинчен. Яков Гаврилович чи малтан хӑйӗн ҫам-
рӑклӑхӗпе ҫыхӑннӑ Ульяновск хулине ҫитсе курасшӑн иккен, ҫавӑнпа ытти 
хӑнаран маларах тухса килнӗ. 

Редактор пӳлӗмӗнче Яков Гавриловичпа пӗрле икӗ ҫамрӑк ларать. Пӗри 



1983 ҫул. Чӗмпӗр 
облаҫӗнчи Чӑнлӑ районӗнчи 
Чӑвашкассинчи И.Яковлев 
кунӗ. Сулахайран 
сылтӑмалла: А.Юман, Ҫӗнӗ 
Улхашри вӑтам шкул 
директоре П.Ильдемендеев, 
Ухсай Яккӑвӗ, «Ульяновская 
правда» хаҫат редакторӗн 
ҫумӗ И.Хрусталев, ялти 
колхоз председателе 
В.Енилов 

— «Советская Чувашия» хаҫатри культура пайӗн пуҫлӑхӗ, Ухсай Яккӑвӗн «Ту-
тимӗр» трагедине вырӑсла куҫарнӑ эпӗ лайӑх пӗлекен Аристарх Дмитриев 
писатель тата «Коммунизм ялавӗ» хаҫат фотокорреспонденчӗ Юрий Дмит
риев иккен. 

Калаҫу вӗҫленнӗ хыҫҫӑн хӑнасене чи малтанах редакципе юнашарах выр-
наҫнӑ столовӑйне ертсе каятӑп. Апатланса таврӑннӑ тӗле редакци умне кун
та ӗҫлекенсемпе типографи рабочийӗсем хӑпса тухрӗҫ. Пурте ятлӑ сӑвӑҫа 
курса калаҫасшӑн. Асӑнмалӑх сӑн ӳкерттертӗмӗр. 

Хулара эпир чи малтанах сӑвӑҫ пӗлӗшне — «Ульяновская правда» хаҫат 
редакторӗн ҫумне Игорь Антонинович Хрусталева шыраса тупрӑмӑр. Пӑртак 
калаҫса ларнӑ хыҫҫӑн вӑл пире хаҫат редакторе патне ертсе кӗчӗ. Паллаш-
тарма. Хӑй йӗркипе сӑмах Чӗмпӗрти чӑваш шкулӗн реставрацилеме пуҫӑна-
кан комплексе ҫинчен пычӗ. Игорь Антонинович реставраторсен ӗҫӗ-хӗлӗ епле 
пынине лайӑх пӗлет-мӗн. Кирлӗ ҫӗре шӑнкӑравларӗ кӑна — специалистсен-
чен пӗри редакцие ҫитсе те тӑчӗ. Пӑртакран пирӗн йыша Жорес Александ
рович Трофимов тӗпчевҫӗ хутшӑнчӗ. 

Чӗмпӗрти чӑваш шкулӗ... Иртнӗ ӗмӗртенпех вӑл тӗрлӗ ӑрури чӑваш чӗрин-
че шанчӑк та ырӑ туйӑмсем ҫуратнӑ, ҫунатлӑ ӗмӗтсемпе хавхалантарнӑ. 
Мӗнех вара, кӗтни сая каяман! Ырӑ вӑрлӑхран тулӑхта патвар хунавсем шӑтса 
тухнӑ та... 

Нумай ырӑ туйӑм ҫуралчӗ чӗресенче чӑваш литературипе культурин мал-
танхи ҫӑлтӑрӗсене ҫӗкленӗ сукмаксемпе ҫӳренӗ май. Хальлӗхе кунта шӑплӑх 
хуҫаланать, ӗлӗкхи ешӗл ҫереме вӗлтӗренпе хупах сырса илнӗ, ҫурчӗсем 
юхӑнса ҫитнӗ, пушӑ е ваннӑ чӳрече кантӑкӗсем витӗр ҫил тӑлӑххӑн вылять. 
Ҫапах та ку вӑхӑтлӑх сырланӗ кӑна. Ҫамрӑк ӑру ӑс-тӑнӗпе типтерлӗхӗ часах 
ҫак кӗтесре ҫӗнӗ пурнӑҫ хӑватне чӗртсе ярӗҫ, кунта каллех халӑх юххи килсе 
ҫапӗ. Ҫав самант килсе ҫитесси нумай юлман ӗнтӗ. Пире Константин Ива
новен шӑпчӑк сасси, Федор Павловӑн асамлӑ сӗрме купӑсӗ тепӗр хут янраса 
кайнӑнах туйӑнчӗ. Халӑх асне яланлӑхах кӗрсе вырнаҫнӑ ытти ҫутӑ сӑнара 



Я.Ухсай уяв хӑнисем хушшинче. 1983 ҫ. 

та вӑратса ҫӳрерӗмӗр эпир кунта. Уйрӑмах Ухсай пиччен аса илмелли тупӑн-

сах тӑрать. 
— Ак ҫав ҫуртра эпӗ хваттерте пурӑннӑ, — калаҫать Яков Гаврилович 

шкул картишӗ ҫумӗнчи cap сӑрпа сӑрласа лартнӑ кивӗ йывӑҫ ҫурт умӗпе ир-
тсе пынӑ май. Малалла утатпӑр. 

— Ак ҫак ҫуртра эп астӑвассах лавккаччӗ, — терӗ сӑвӑҫ хавхаланса. 
Вӑл тунсӑхласа ларакан, кивелсе ҫитнӗ, шупка хӗрлӗ тӑмпа сӑрланӑ чул 

ҫурта кӑтартрӗ. Икӗ хутлӑ ҫурт... Тинкеререх пӑхсан малтан вӑл пӗр хутлӑ 
ҫеҫ пулнине тавҫӑрса илме йывӑр мар, иккӗмӗш хутне, чӑнах та, кайран 
ҫӗклесе лартнӑ иккен. Вӑл малтанхинчен тӗсӗпе те уйрӑлса тӑрать. Яков 
Гаврилович пире шухӑшлӑн ҫапла пӗлтерчӗ, 

— Ҫак лавккана Ульяновсен няни — Варвара Григорьевна Сарбатова — 

краҫҫын туянма ҫуренӗ... 
Кивӗ ҫуртра халӗ те лавкках иккен. Кантӑкӗнчен канфет-пӗремӗк курӑнать. 

Эпир пынӑ чух апата хупнӑччӗ, шала кӗрсе кураймарӑмӑр. 
Сӑмах Мария Александровна Ульяновӑна Сызране леҫнӗ паллӑ мар чӑваш 

ҫинчен хускалать. 

— Паллӑ мар? Паллӑ унӑн ячӗ. Вӑл Саврӑшпуҫ чӑвашӗ Кирилкке пулнӑ,— 

тесе ҫирӗплетет Яков Гаврилович. 
Тӗпчевҫӗсем Яковлевӑн малтанхи хваттерне те тупса палӑртнӑ. Ҫав шурӑ 

та пӗчӗк чул ҫурт патне пырса пӑхатпӑр. Вӑл Иван Яковлевичей тӗп хваттер-
ӗнчен инҫех мар вырнаҫнӑ. Специалист-реставратор пулас ӗҫсем ҫинчен 
тӗплӗн, ӑнланмалла каласа кӑтартать. 

Акӑ вӑл.Чӗмпӗр вучахӗ! Эпир унӑн варринче тӑратпӑр. Ҫакӑнтан таврари 
чӑваш ялӗсене ӑслӑлӑхпа пӗлӳлӗх кӑварӗ сирпӗннӗ. Вӑл ӑҫта ӳкнӗ — унта 
амаланса тӗттӗмлӗхле мӗскӗнлӗхри ҫынсен чӗрисене хӗмлентернӗ, малал-



ла чӗннӗ, ҫутталла, пӗлӳ патне ӑнтӑлма хистенӗ. Ҫакна палӑртма кӑмӑллӑ, 
вӑхӑт иртнӗҫемӗн чӑвашсен малтанхи юратӑвӗ — Чӗмпӗрти чӑваш шкулӗ, 
унта юп курса вӑй илнӗ яш-кӗрӗм сасси манӑҫа юлмасть, тепӗр хут ҫывӑх-
лансах пырать. 

— Хамӑр ӗҫе вӗҫлесен килсе курӑр кунта, — тет реставратор, хыткан ӳт-пӳллӗ 
те сӑмси урлӑ ҫутӑ пайӑркасенчен хӳтӗленмелли ҫӑмӑл куҫлӑх уртса янӑ вӑтам 
ҫулсенчи арҫын. Тумланасса та вӑл ҫуллахи чи шӑрӑх кунри пек ҫӑмӑл тум-
ланнӑ, ҫийӗнче кӗске ҫанӑллӑ улача кӗпе, лайӑх якатнӑ ҫутӑ шӑлавар... 

Шкул картишӗнчи улӑп тӑприне аса илтерекен тӑвайккипе час-часах анса 
хӑпарма тивет пире. Ку ватӑ ҫыншӑн ҫӑмӑлах мар. Ҫавӑнпа Яков Гаврилови
ча час-часах хулӗнчен тытса пулӑшма тивет. Курни-илтни ӑна хумхантарни-
не туйса илме йывӑр мар. Ӑшшӑн сыв пуллашрӑмӑр эпир Сӗве хӗрринчи 
улӑп тӑпри пек сӑрт ҫинчен тӑван халӑхӑмӑра ҫутта кӑларнӑ аслӑ ҫын халал-
ласа хӑварнӑ хаклӑ Чӗмпӗр вучахӗпе. 

...Тепӗр кун, 1983 ҫулхи ҫу уйӑхӗн 13-мӗшӗнче, эпир Шупашкар хӑнисем-
пе пӗрле Чӑвашкассине пырса ҫитетпӗр. Аякри хӑнасем килнине кура ялти 
шкула халӑх пухӑнма пуҫларӗ. Часах урам ҫын юххипе пӗвенсе те ларчӗ. 
Яков Гавриловича ял халӑхӗ сырса илнӗ. Вӗсем хушшинче вӑрҫӑпа ӗҫ вете-
ранӗсем нумай. Пӑртакран Шупашкартан хӑнасен тепӗр пысӑк ушкӑнӗ килсе 
ҫитрӗ, вӗсем — паллӑ ҫыравҫӑсемпе сцена ӑстисем, ӑсчахсем... Пурте пух-
ӑнса пӗр-пӗринпе паллашса ҫитсен, шкул ҫуртне курса ҫаврӑнсан чаплӑ ми
тинг пуҫланчӗ. Унта хумхануллӑ сӑмахсем сахал мар пулчӗҫ. Шкул стени ҫине 
мрамор хӑма ҫакрӑмӑр, «Шкул ҫуртне чӑвашсен паллӑ просветителе 
И.Я.Яковлев 1896 ҫулта никӗсленӗ». 

Ҫакӑн хыҫҫӑнах шкулта класс-музей уҫӑлчӗ. Унта шкулпа тата И.Я.Яков-
левпа ҫыхӑннӑ паха документсем упранаҫҫӗ. Официаллӑ пай вӗҫленнӗ хыҫ-
ҫӑн хӑнасем асӑнмалӑх сӑн ӳкерттерчӗҫ. Юлашкинчен шкул директоре Ма
рия Михайловна Бикмендеева хӑнасене ятарласа тунӑ кӗнекене автограф-
сем ҫырма сӗнет. Унта паянхи кунчченех Яков Гаврилович ҫырса хӑварнӑ 
йӗркесем упранаҫҫӗ, «Чӑвашкасси шкулӗнче ӑна хаклӑ ят панӑ кун пултӑм. 
Пӗчӗк ачасем юрлани питӗ тӗлӗнтерчӗ. Я.Ухсай, Май, 13.83». 

*** 
«Редакцие ҫӳресси те писатель ӗҫех», — тесе вӗрентнӗ ҫамрӑксене Кор

ней Чуковский. Кӑна эпӗ халӗ «Литературная Россия» хаҫатра вуласа пӗлтӗм. 
Чӗрепе хам та тахҫанах туйнӑ-ха. Перифери тунсӑхӗ — манӑн ӗмӗрхи чир. 
Ҫавӑнпа чӗрӗ ҫыравҫӑпа тӗл пулса калаҫма тивсен эпӗ кашнинчех ача чух-
нехи пекех савӑнатӑп. Анчах райхаҫатран кирлӗ чухне хӑпса тухма йывӑрта-
рах. 

Шупашкара пӗр вӑхӑт вӑрах каяймарӑм. Яков Гавриловичран хӑйӗнчен те 
хыпар-хӑнар таврашӗ пулмарӗ. Ҫавӑнпа тӗп хуламӑра ҫитсен кӗрсе тухма 
шутларӑм. Тинех палланӑ хваттер алӑкӗ умӗнче хумханса тӑратӑп: «Килте-
ши, ҫук-ши?» Шӑнкӑрав кнопки ҫине пусатӑп. Алӑк уҫӑлчӗ те мана поэт хӑй 
мар, Оля хӗрӗ кӗтсе илчӗ. 



— Атте чирленӗ-ха, канать. Тин ҫеҫ ҫывӑрса кайрӗ. Кайрантарахпа кӗрсе 
тухӑр, — терӗ вӑл мана палласа илнӗ хыҫҫӑн. 

Анчах ҫак калаҫу хыҫҫӑн та эпӗ Яков Гаврилович йывӑр чирленине пӗлмен. 
Ҫавӑнпа каланӑ вӑхӑтра пырсан, вӑл вырӑнпах выртнине курсан, питех те 
тӗлӗнтӗм. Икӗ арҫын хирӗҫ тухрӗҫ. Эпӗ вӗсене палламастӑп. Вӗсем кайсан 
Ольга Яковлевна мана тӗпелелле иртме сӗнчӗ. Иртетӗп. Яков Гаврилович 
хӑй кабинетӗнче вырӑн ҫинче выртать. Куҫне вӑйсӑррӑн хупнӑ. Шурӑ про
стынь, шурӑ кӗпе, чӑпарланса шуралнӑ ҫӳҫ... Пичӗ-куҫӗ хӗҫ пек ҫӳхелнӗ. Яков 
Гаврилович куҫне уҫрӗ. 

— Епле-ха капла, Яков Гаврилович? Мӗскер пулчӗ? — тетӗп. 
— Эпӗ чылайранпа ӗнтӗ чирлӗ... Пӗр хушӑ пульницара та выртрӑм. Халӗ 

акӑ килте... Ҫырӑвна хуравлаймарӑм та... — терӗ вӑл йӑвашраххӑн эпӗ 
сывлӑх суннӑ хыҫҫӑн. 

Юнашарах тенкел ҫине лартӑм. Ҫире — Ольга Яковлевна панӑ шурӑ ха

лат. Калаҫасса сӑвӑҫ-пиччеҫӗм асапланса калаҫать. Вӑхӑтран вӑхӑта куҫне 

хупсах илет. 
— Мӗнле пурӑнать унта пирӗн директор? — терӗ вӑл сасартӑк. 
Кам ҫинчен сӑмах пынине эпӗ ҫийӗнчех ӑнланаймарӑм. 

— Чӑвашкассинчи Яковлев шкулӗн директоре... Ячӗ мӗнлеччӗ-ха... — аса 

илме тӑрӑшрӗ вӑл. 
— Э-э... Мария Михайловна Бикмендеева ҫинчен-ха эсир, — тавҫӑрса 

илетӗп тинех. 
— Ара, ҫаплаччӗ ҫав. 
— Вӑл маттур-ха, тӑрӑшать. Ыр-сывах. Сана салам каласа ячӗ, — тетӗп. 
—Хастарлӑхӗ ҫителӗкпӗ ун. Пурте ун пек вӑй хурсан аванччӗ те... Сывлӑхӗ тӗреклӗ 

тетӗн... Юрать... Халӑхӑмӑр лайӑх ҫынсемпе пуян. Салам кала хӑйне те... 

Яков Гаврилович ӳсӗркелесе илет. Сывлӑш ҫавӑрнӑ хыҫҫӑн Ульяновска 

аса илчӗ. 
— Мӗн ҫӗмӗреҫҫӗ унта чӗмпӗрсем?.. 
— Николай Благов съезда кайса килнӗ терӗҫ, — пӗлтеретӗп хам илтнине. 

(Ун чухне Мускавра СССР писателӗсен черетлӗ съезчӗ хӑйӗн ӗҫне тин ҫеҫ 

вӗҫленӗччӗ). 
— Кунхинче эп каяймарӑм... Илтрӗн-и?.. Мана правлени членне суйланӑ... 
Кун ҫинчен эпӗ ирхине ҫеҫ «Литхаҫатра» вуланӑччӗ-ха. Ҫавна май Яков 

Гавриловича чӗререн саламларӑм. Поэт юлашки вӑхӑтра «Чӗмпӗр» роман-
па ӗҫленине пӗлсе тӑрса (уйрӑм сыпӑкӗсем «Тӑван Атӑл» журналта ҫапӑнса 
тухнӑччӗ) ӑна ҫырса пӗтернипе-пӗтерменни ҫинчен ыйтса пӗлтӗм. 

— «Чӗмпӗр» вӗҫленеймесӗрех юлать, — терӗ те вӑл каллех куҫне хупрӗ. 
Чирлӗ ҫынна тек калаҫса ларма йывӑррине туйса сыв пуллашма васкарӑм, 

ӑна тӗрӗс-тӗкел сывалма ырӑ сунтӑм. Кӗтнӗ пек пулса тухаймарӗ... 
Темиҫе кунтанах килсе ҫитрӗ ҫав хӑрушӑ хыпар. Мана вӑл аякра, хам ӗҫле-

се пурӑнакан вырӑс ялӗнче хӑваласа ҫитрӗ. Кун пек чухне ахаль сӑмахсем 
вӑйсӑр. Ирӗксӗрех алла ручка ярса илтӗм. Ҫавсамантрах ҫак реквием йӗрки-
сем ҫуралчӗҫ: 



УХСАЙ ЯККӐВНЕ АСӐНСА 
I 

Эп вырӑс хушшинче ӳссе ҫын пултӑм, 
Эп вырӑс ялӗнче ӗҫлетӗп халь. 
Хама пӗччен туймарӑм нихӑш ҫул та, — 
Парса тӑрать юлташлӑх-туслӑх хал. 

Пӗр палламан ҫынни те — манӑн тусӑм, 
«Ухсай» тесе калатӑп ҫеҫ ятна. 
Пароль е паспорт пек, кӳрет вӑл усӑ, — 
Ку комплимент пулмарӗ, ан ятла. 

Ҫапла... Калатӑп эп кӗскен кӑна та, 
Пӗр ят кӑна, ансат ҫеҫ хушамат. 
Анчах унра чунпа туйса тӑратӑп 
Ман халӑха палӑртакан хӑват. 

Сӑпайлӑ та ӗҫчен ман паттӑр халӑх, 
Кӗлпук хаваслӑхӗ ҫиҫет унра. 
Сӑмах асамӗ — ӗмӗр асӑнмалӑх, 
Ахальтен мар эс ху та халӑхра. 

II 
Ҫырусенче мана эс «шӑллӑм» теттӗн, 
Хуравласа хыпар пӗлтернӗ май. 
Эп вӗсене чун-чӗререн кӗтеттӗм,— 
Поэзи улӑпӗ ҫырать — Ухсай! 

Тӑванлатать ют ҫынсене поэзи, 
Кӗҫӗннисемшӗн пур «пичче» сӑмах. 
Эй, йывӑр та иккен ҫыравҫӑ ӗҫӗ, 
Шӑпи те ҫӑмал мар иккен, чӑнах. 

Пӗччен чухне пуссах ҫитет-ҫке тунсӑх, 
Шала каять кунран кун ҫавӑ чир. 
Ӗнӗрленмест йӗрке кӑварлӑ чунсӑр,— 
Пиччепеле чухне патвар эпир. 

Калас сӑмаххине калать вӑл тӳррӗн, 
Сӑмахӗ те, йӗпли, ун саншӑн пур. 
Ӑна хыпсассӑн та, кайран эс ҫӳрӗн 
Таса чунпа хаваслӑ та маттур. 

Сиплет мӗнпур ӑншӑртсенчен сӑмахӗ 
Ӑна тытса-пӑхса каланӑран. 



Чунна хуҫса хумасть санне — сӑна-ха, — 
Ыраттарса илсен те хушӑран. 

Асли, пичче пулмашкӑн питӗ йывӑр,— 
Ун хӳттинче пурне те ҫӑмӑлрах. 
Калатпӑр татӑлса: «Пиччеҫӗм, ҫывӑр... 
Ӳксессӗн те эс туйӑнан ҫумрах». 

Ху вырӑнна ҫӗн ӑрӑва хӑвартӑн, 
Сан йышлӑ шӑллусем, Ухсай пичче. 
Вӗсем пӗлеҫҫӗ саптарма кӑвар та, 
Чӗртмешкӗн ҫулӑм та ҫын чӗринче. 

Ill 
Ульяновск хӑй еннех сана туртатчӗ, 
Ильич ҫӗршывӗ, чи сӑваплӑ ен. 
Кунта поэтӑн сарӑлчӗ ҫуначӗ, 
Китай пек сиплӗн, ҫирӗп те ӗлккен. 

Пӗччен кӑна-и вӑл... Пӗрремӗш утӑм 
Кунта ман халӑх тунӑ ҫутталла. 
Малтанхисем чӗртсе хӑварнӑ ҫутӑ 
Шӑллӗсене те витӗм памалла. 

Ас ил: поэт юман пулса шавланӑ, 
Чун йӗкелне те акнӑ вӑл пӗлсе. 
Ҫапла хунанӑ Иванов вӑрманӗ, 
Чӑваш ене тӑнланӑ тилмӗрсе. 

Каш-каш кашларӗ Иванов вармане. 
Ҫав вӑрманта эс ӳсрӗн пит патвар. 
Эс ху та пултӑн чи лаштра юманӗ, 
Пиччӳпеле ҫӗклентӗн юнашар. 

Иӗкелӳсем те санӑн пулчӗҫ тулӑх, 
Ӗрчет юман вӑрманӗнче хунав. 
Паян ҫавах пуҫа усатпӑр тӑлӑх, 
Пӗрре те ҫӑмӑл мар-ҫке сансӑр, ав. 

IV 
Килсен-кайсан кӗрсе тухаттӑм ыррӑн, 
Чӗлхе тӗвви те салтӑнатчӗ час. 
— Пусӑсенче епле ӳстертӗр тырӑ? 
Мӗскершӗн Чӗмпӗр ен пач шарламасть... 



Сӑмах ҫине сӑмах... Пуплешнӗ майӑн 
Ҫитеттӗмӗр инҫе Мускав таран. 
Шӑкӑлтатса лармашкӑн иккӗн лайӑх, 
Пӗр-пӗринпе ун чух ҫеҫ ҫывхаран. 

...Куннехинче утса тухмарӗ хирӗҫ, 
Ҫыру та ҫыраймарӗ вӑрахчен... 
Ӑна-мӗн пӑталанӑ вилӗм чирӗ,— 
Пӗлменччӗ те илтменччӗ эп унччен. 

Поэт куҫне уҫса мана палларӗ, 
Каллех сӑмахӗ Чӗмпӗр ен ҫинчен... 
Ҫаплах сӳнмен-ха ун чӗре кӑварӗ, — 
Палланӑ ҫыннисем ун чӗринче. 

Юлашкинчен мана аса илтерчӗ: 
— Чире пула ҫырмарӑм эп вӑрах... 
Хӑйне ҫаплах асаплантарчӗ терчӗ, 
Хама тин туйрӑм питӗ те хӑрах... 

—Тек эпӗ, тен, ура ҫине тӑраймӑп,— 
Хуллен калать поэт сыв пуллашса,— 
Ан манччӗ, шӑллӑм, ан тусамччӗ айӑп... 
Пехил, — тет вӑл мана куҫран пӑхса. 

Эп тав туса та ыр сунса кӗҫ тухрӑм 
Ҫак хӑтлӑ та салхуллӑ пӳлӗмрен. 
Пуҫа эп шавлӑ урамра та усрӑм — 
Пичче кӗтсе илеймӗ ӳлӗмрен. 

Ҫавах чӗремҫӗм манӑн ҫырлахмарӗ, 
Шӑпа приговорне вӑл хирӗҫлет. 
Шутларӑм эп: «Поэт вӑл юман мар-и? — 
Ӳксессӗн те пӗтмест чӑн-чӑн поэт». 

1987 ҫулхи пуш уйӑхӗ 


